
Hizkuntz eskubideen urratzea salatzeko zerbitzua eratuko da 

Gizarte elebiduna lortzeko bidea «malgutasunez» egingo dela ziurtatu du Miren Azkaratek, «baina horrek ez du esan nahi nekerik edo deserosotasunik gabekoa izango denik» 


i. s. - GASTEIZ Euskarak ezagutzatik erabilpenerako jauzia emateko garaia da. Erabilera sustatzeko bideak eraikitzeaz gain, legealdion euskararen inguruko adostasun sozial eta politikoa indartzea eta handitzea izango da hizkuntz politikaren ardatz nagusia, Miren Azkarate Kultura sailburuak aurreratu zuenez. Besteak beste, hizkuntz eskubideak babestu eta eskubide horiek betetzeko zailtasunak dituztenei laguntzeko zerbitzua sortuko du. 

Sailburuak azaldu zuen badutela Behatokiak ildo horretan egiten duen lanaren berri, baina, haren aburuz, administrazioari ere badagokio eskubideen urraketa horiek ezagutzea eta irtenbideak emateko bideak jartzea. Eusko Jaurlaritzaren eskumena diren erakundeetan gertatutako gorabeherak nahiz beste administrazioetan gertatzen direnak aztertzeko bokazioa izango du erakunde berriak.Uneotan zerbitzuak izan beharko dituen ezaugarriak definitzen ari dira. Azkaratek bere agerraldian jakinarazi zuenez, eredu bat baino gehiago dituzte esku artean, baina datorren urtearen joanean martxan egongo den itxaropena du. 

«Euskaraz ez daude eskubideak bermaturik» Hizkuntz politikaren helburu nagusia, sailburuaren irudiko, gizartean hitz egiten diren bi hizkuntzen arteko oreka lortzea da, nahi duen herritar orok nahi duen tokian bata nahiz bestea erabiltzeko aukera izan dezan. «Eskubide hori guztiz bermaturik dago gaztelerarekin, baina ez euskararekin», ziurtatu zuen Miren Azkaratek, PPko Iñaki Oiartzabal legebiltzarkideari erantzunez. Gaztelera hiztunak «bazterturik» daudela ziurtatu zuen Oiartzabalek bere txandan. 

Euskararen erabilera suspertzeko bidean, hizkuntza normaltzeko planak, administrazio guztietakoak, indartzea beharrezkotzat jo du Kultura Sailak. Era berean, etorkinak euskalduntzeko egitasmoak bultzatu nahi dituzte. Bestalde, aisialdirako eta kontsumo arrunterako pentsaturik dagoen euskarazko kultur produkzioa areagotzeko asmoa azaldu zuen Azkaratek, neurri zehatzik aipatu gabe.Legealdiko beste giltzarria euskararen inguruko adostasuna handitzea izango da. Herritar elebidunak lortzeko prozesua, edozein kasutan, ez dela trabarik gabekoa izango ohartarazi zuen sailburuak. «Malgutasunez eta gehiegikeriarik gabe egin beharrekoa bai, baina horrek ez du esan nahi nekerik eta deserosotasunik gabekoa izango dela».Etorkizuneko lan ildoak zehazteko eztabaida zabala bultzatu nahi du Eusko Jaurlaritzak. Herri erakundeei, alderdiei, gizarte eta ekonomiako eragileei, kultura munduko sortzaileei, nahiz erdal munduari zabalduko zaien prozedura izango da. Kultura Sailak ez du horren barruan, ostera, hizkuntz eskakizunen portzentajeak berrikustea beharrezko ikusten. Azkarateren aburuz, egun dagoen lege, dekretu eta planen azpiegitura abiapuntu egokia da bilatu nahi duen adostasun zabal hori oinarritzeko. 

Nafarroarekin, ezin lan egin Erabilera neurtu ahal izateko nolako neurgailuak behar dituzten artean finkatu gabe du departamentuak. Edonola ere, xede orokorra hizkuntz eskakizuna gainditu duten funtzionarioei erabiltzeko aukera nola eman izango da. 

EAEtik kanpoko erakundeekin elkarlana sustatu nahi dute. Ipar Euskal Herriko erakundeekin aurki hitzarmen zabal bat izenpetzea espero du Azkaratek, baina ez Nafarroarekin. «Garbi dago egun Nafarroarekin ezinezkoa dela ezer egitea». 

